
ABSTRAK

Perusahaan Kecil dan Sederhana (PKS) Bumiputera masih banyak yang berada 
di peringkat mikro walaupun Bumiputera adalah kumpulan majoriti di Malaysia. 
Pendanaan awam patuh syariah berpotensi membantu mereka. Kajian ini bertujuan 
mengkaji faktor-faktor dalam teori UTAUT seperti jangkaan prestasi, jangkaan 
usaha, pengaruh sosial, kemudahan keadaan serta faktor dari literatur terdahulu 
seperti persepsi kepercayaan dan kebolehcubaan terhadap niat tingkah laku PKS 
Bumiputera untuk menggunakan pendanaan awam patuh syariah. Kajian juga 
melihat perbezaan pengaruh faktor ini terhadap niat tingkah laku antara pemilik PKS 
lelaki dan perempuan. Borang soal selidik diedarkan kepada 486 PKS Bumiputera 
dan data dianalisis menggunakan SmartPLS versi 4 dan Multigroup Analysis. Hasil 
kajian menunjukkan jangkaan usaha, pengaruh sosial, persepsi kepercayaan dan 
kebolehcubaan mempengaruhi niat tingkah laku penggunaan pendanaan awam 
patuh syariah. Perbezaan signifikan hanya ditemui dalam persepsi kepercayaan, di 
mana pemilik PKS lelaki lebih dipengaruhi oleh faktor ini berbanding wanita untuk 
memasang niat bagi menggunakan pendanaan awam patuh syariah. Kajian ini 

dapat membuka minda usahawan kecil dan sederhana yang sedang berusaha untuk 
mengembangkan perniagaan mereka dengan mencuba alternatif pembiayaan moden 
yang luas di pasaran. Selain itu, dapatan ini dapat dijadikan panduan oleh penggubal 
dasar negara untuk meramalkan tahap kesedaran PKS terhadap alternatif pembiayaan 
dan seterusnya merangka inisiatif yang bersesuaian bagi membantu PKS di negara ini.

Kata Kunci: PKS Bumiputera; niat tingkah laku; pendanaan awam patuh syariah

ABSTRACT

A vast number of Bumiputera Small and Medium Enterprises (SMEs) in Malaysia remain 
at the micro level, despite Bumiputera being the majority group in the country. Islamic 
crowdfunding however has the potential to assist these enterprises. This study aims 
to examine factors within the UTAUT model, such as performance expectancy, effort 
expectancy, social influence, and facilitating conditions, as well as additional factors 
from previous literature; perceived trust and trialability, concerning Bumiputera SMEs’ 
behavioral intention to use Islamic crowdfunding. The study also explores differences 
in the influence of these factors on behavioral intention between male and female SME 
owners. A survey was distributed to 486 Bumiputera SMEs, and the data was analyzed 
using SmartPLS version 4 and Multigroup Analysis. The findings indicate that effort 
expectancy, social influence, perceived trust, and trialability significantly impact the 
intention to use Syariah-compliant crowdfunding. A significant difference was found 
only in perceived trust, where male SME owners are more influenced by this factor 
than female owners in their intention to use Syariah-compliant crowdfunding. This 
study provides insights for small and medium entrepreneurs who are striving to grow 
their businesses by exploring modern financing alternatives available in the market. 
Additionally, these findings can serve as a guide for policymakers to assess SMEs’ 
awareness on alternative financing options and to develop appropriate initiatives to 
support SMEs in the country.

Keywords: Bumiputera SME; behavioural intention; Islamic crowdfunding 

PENGENALAN

Perusahaan Kecil dan Sederhana (PKS) merupakan komponen penting dalam ekonomi 
Malaysia, yang menyumbang lebih sepertiga daripada keluaran dalam negara kasar 
(KDNK) dan memberikan peluang pekerjaan kepada lebih daripada empat juta rakyat 
Malaysia (Alam et al. 2022). PKS (termasuk mikro-PKS) memberikan sumbangan 
sebanyak 37.4% kepada KDNK Malaysia pada tahun 2021 dengan nilai tambah 
sebanyak RM518.1 bilion (DOSM,2022). Sektor perkhidmatan dan pengilangan 
mengekalkan kedudukan mereka sebagai penyumbang utama kepada aktiviti KDNK 
perusahaan mikro, kecil dan sederhana (PMKS), di mana kedua-dua sektor mewakili 
lebih daripada 80% KDNK PMKS. Selain itu, KDNK PMKS mendaftarkan RM572.6 
billion dalam terma nominal tahun ini (2020: RM547.3 billion). Nilai-nilai ini 
menunjukkan salah satu sumbangan penting perniagaan PKS kepada KDNK negara 
kita. 

Kaum Bumiputera pula adalah merupakan kumpulan etnik majoriti di Malaysia 
(DOSM 2022). Namun demikian, jurang pertumbuhan perniagaan antara Bumiputera 
dan kaum lain dilihat semakin ketara. Pada tahun 2021, sebanyak 1,226,494 PMKS 
telah berdaftar dan daripada jumlah tersebut, 1.6% merupakan perusahaan sederhana, 
19.8% perusahaan kecil dan 78.6% merupakan perusahaan mikro. Menurut Kongres 
Ekonomi Bumiputera (2024), sehingga Januari 2024, hanya 357,863 (29.8%) jumlah 
perusahaan adalah dimiliki oleh Bumiputera sedangkan peratusan selebihnya, 
70.2% PKS adalah dimiliki oleh mereka yang bukan Bumiputera. Dari segi taburan 
pertumbuhan, data Kementerian Hal Ehwal Ekonomi (2019) menunjukkan bahawa 
PKS bukan Bumiputera mencatat pertumbuhan yang lebih pesat, dengan nisbah 
perusahaan kecil dan sederhana yang lebih tinggi berbanding dengan PKS Bumiputera. 
PKS Bumiputera dilihat hanya mendominasi di peringkat mikro. Daripada jumlah PKS 
yang dimiliki oleh Bumiputera, 88% tergolong daripada perusahaan mikro, hanya 
11% daripada perusahan kecil, dan 1% perusahaan sederhana, berbanding dengan 
PKS bukan Bumiputera di mana 69% adalah mikro, 28% kecil, dan 3% sederhana. 
Ini menggambarkan perusahaan PKS Bumiputera tersekat di peringkat mikro dengan 
hanya sedikit yang berkembang ke peringkat kecil atau sederhana (Kementerian Hal 
Ehwal Ekonomi 2019).

Akses kepada kemudahan kewangan adalah sangat kritikal bagi kelangsungan 
PKS. Ini adalah disebabkan oleh keperluan mereka untuk memulakan perniagaan 
mereka dan memperluaskannya ke tahap-tahap tertentu. Kemampuan syarikat kecil 
dan sederhana untuk mendapatkan pembiayaan kewangan dan modal adalah penting 
kerana ia bukan sahaja pembawa pertumbuhan sebuah syarikat, tetapi juga akan 
mempengaruhi kebanyakan cabaran utama syarikat tersebut di masa hadapan (Laila et 
al. 2022). Walau bagaimanapun, pada peringkat permulaan, modal biasanya diperoleh 

daripada sumber kewangan peribadi seperti simpanan peribadi, bantuan kawan dan 
keluarga atau jika usahawan ini beruntung, mereka mungkin akan menemui pelabur 
pemangkin (angel investors), tetapi sumber-sumber ini adalah terhad dan hanya 
untuk jangka masa yang pendek. Bank-bank dan organisasi pemberi pinjaman rasmi 
keberatan untuk memberi sebarang pembiayaan kerana risiko kegagalan perniagaan 
PKS dan kemungkinan mereka gagal membayar hutang (Harrison et al. 2022).

Pendanaan awam merupakan alternatif yang mudah diakses oleh usahawan 
berbanding institusi kewangan tradisional yang dikawal. Kadar kejayaan 
perkembangan pendanaan awam telah memangkin pertumbuhan PKS di negara-
negara maju, tetapi masih belum dimanfaatkan sepenuhnya di negara-negara 
membangun (Edem et al. 2021). Terdapat tiga perbezaan utama antara pendanaan 
awam konvensional dan pendanaan awam patuh Syariah ialah pendanaan awam patuh 
Syariah bertanggungjawab secara sosial untuk melabur dalam projek/produk halal, 
mengagihkan risiko pelaburan, dan memastikan ketiadaan faedah atau riba (Afroz 
et al. 2019). Disebabkan ciri-ciri pendanaan awam patuh Syariah yang ditemui; 
pematuhan syariah (Abdullah & Oseni 2017), cekap, (Ishak Muhammad Shahrul 
Ifwat & Md Habibur Rahman 2021), eksklusif dan fleksibel (Aderemi & Ishak 2022) 
pendanaan awam patuh Syariah mempunyai potensi besar untuk digunakan sebagai 
alternatif pembiayaan terutamanya di negara Islam seperti Malaysia.

Oleh itu, objektif kajian ini adalah untuk mengkaji faktor-faktor dalam teori 
UTAUT; pengaruh jangkaan prestasi (JP), jangkaan terhadap usaha (JU), pengaruh 
sosial (PS), kemudahan keadaan (KK), serta faktor daripada sorotan literatur lepas; 
persepsi kepercayaan (PK), dan satu faktor daripada IDT; faktor kebolehcubaan (KB) 
ke atas niat tingkah laku PKS Bumiputera untuk menggunakan pendanaan awam patuh 
Syariah. Masih kurang kajian yang menyelidiki faktor persepsi terhadap kepercayaan 
dan faktor kebolehcubaan dengan niat tingkah laku terhadap penggunaan pendanaan 
awam patuh syariah. Oleh itu, kajian ini diharap dapat mengisi jurang penyelidikan 
lepas dengan menambah pada sorotan literatur.

Hasil kajian ini dijangkakan dapat membuka minda usahawan kecil dan sederhana 
yang sedang berusaha untuk mengembangkan perniagaan mereka dengan mencuba 
alternatif pembiayaan moden yang luas di pasaran. Sementara itu, penggubal dasar 
negara juga mungkin mendapati kajian ini berguna untuk meramalkan tahap kesedaran 
PKS terhadap alternatif pembiayaan dan seterusnya merangka dasar dan peraturan 
yang bersesuaian berdasarkan hasil analisis kajian ini. Penggubal dasar dan agensi-
agensi kerajaan seperti SME Corporation Malaysia, Tabung Ekonomi Kumpulan 
Keusahawanan (TEKUN) dan Perbadanan Usahawan Nasional Berhad (PUNB) 
akan dapat menilai keberkesanan pembiayaan kerajaan dan merangka dasar ke atas 
pertumbuhan PKS terutamanya di kalangan Bumiputera. Penilaian boleh dibuat untuk 

mengenal pasti punca kelemahan pelaksanaan pembiayaan dan mencari pendekatan 
yang lebih sesuai untuk membaiki sebarang kekurangan.

Secara keseluruhannya, artikel ini mengandungi lima bahagian, termasuk bahagian 
pengenalan ini. Bahagian sorotan literatur membincangkan teori-teori asas bagi 
konteks kajian ini dan hasil kajian lepas yang berkaitan dengan isu yang sedang dikaji. 
Bahagian metodologi pula membincangkan metodologi penyelidikan, khususnya, 
reka bentuk penyelidikan, prosedur pengumpulan data, dan kaedah persampelan. 
Setelah itu, semua penemuan awal dibentangkan dalam bahagian keputusan kajian. 
Dalam bahagian seterusnya, hasil maklumat yang dikumpul untuk penyelidikan ini 
akan dianalisa dan dibincangkan. Bahagian terakhir iaitu rumusan akan meringkaskan 
penemuan dan mencadangkan hala tuju masa hadapan untuk penyelidikan dalam 
bidang berkaitan.

KAJIAN LITERATUR DAN PEMBANGUNAN HIPOTESIS PENDANAAN 
AWAM PATUH SYARIAH

Pendanaan awam patuh Syariah ditakrifkan sebagai platform pengumpulan dana 
(secara atas talian) dalam kalangan pelabur, dengan ciri-ciri patuh syariah; memenuhi 
piawaian Islam dan syariah, dengan tidak melibatkan bahan yang tidak dibenarkan 
di bawah undang-undang Islam (iaitu seperti perniagaan arak, babi, riba) (Hendratmi 
et al. 2019). Takrifan yang hampir sama oleh Susanti et al. (2024) yang menyatakan 
bahawa pendanaan awam patuh syariah adalah platform untuk mengumpul dana 
dengan nominal kecil, yang diperolehi melalui orang ramai atau organisasi untuk 
membiayai projek atau perniagaan yang mematuhi syariah Islam, serta mempunyai 
tujuan untuk saling membantu dalam kebaikan. Pendanaan awam patuh Syariah juga 
direka dalam pelbagai jenis dan model, antaranya adalah: (1) Berasaskan zakat; (2) 
Berasaskan Infaq-Shadaqah-Waqaf; (3) Berasaskan Qard-al Hasan; (4) Berasaskan 
Syirkah (Mudharabah dan Musyarakah); dan (5) Berasaskan pinjaman (Murabahah, 
Ijarah, Istishna, dan lain-lain) (Hendratmi et al. 2019). Menurut Dahlan et al. 
(2016), mereka mendedahkan bahawa kurangnya penerapan syariah Islam dalam 
platfom pendanaan awam konvensional, menyebabkan masyarakat Islam tidak dapat 
menggunakan industri ini secara menyeluruh. Dalam transaksi pendanaan awam 
jenis hutang atau ekuiti mungkin terdapat elemen perjudian, faedah dan riba, atau 
timbulnya spekulasi dalam transaksi, dan semua ini adalah dilarang dalam Islam, lalu 
menjadikan masyarakat Islam sukar untuk terlibat dalam aktiviti mengumpul dana 
melalui platform dalam talian yang beroperasi mengikut prinsip syariah (Achsien & 
Purnamasari 2012). Salim Munirah dan Salina Kassim (2019) menjalankan kajian 
mengenai persepsi usahawan belia terhadap elemen yang perlu dipertimbangkan 
apabila memilih pendanaan awam sebagai mekanisme pembiayaan alternatif. 

Menggunakan sampel 97 orang usahawan muda daripada Institusi Pendidikan MARA 
Malaysia (IPMA), keputusan kajian tersebut menunjukkan bahawa kebanyakan 
responden mempunyai tahap kesedaran dan kefahaman yang rendah terhadap 
pendanaan awam patuh syariah sebagai satu mekanisme pembiayaan alternatif. 
Namun berdasarkan keputusan persepsi, kebanyakan responden mempunyai persepsi 
positif untuk mempertimbangkan pendanaan awam patuh syariah sebagai alternatif 
bagi mendapatkan pembiayaan untuk perniagaan mereka. Pada bidang kajian produk 
pembiayaan patuh Syariah, Johan et al. (2020) menyatakan bahawa, berdasarkan 
kaji selidik yang dijalankan terhadap 277 responden di Malaysia, pengguna Muslim 
lebih menyukai produk patuh syariah. Selanjutnya, menurut Ali et al. (2018) yang 
menerbitkan artikel konseptual dan merangka model kajian di Bahrain, mereka 
menyatakan bahawa kajian sedia ada mengenai penerimaan platfom pendanaan awam 
oleh PKS tidak mencukupi dengan mengambil kira konsep syariah. Oleh itu, kajian 
ini akan menjadi peluang terbaik untuk menghargai interaksi antara aktiviti pendanaan 
awam dan agama dengan memperkenalkan pelantar Islam untuk mempengaruhi niat 
usahawan untuk menggunakan pendanaan awam patuh syariah. Memandangkan 
pelantar Islam masih belum diiktiraf sepenuhnya dalam penyelidikan pendanaan 
awam, kajian semasa akan mengkaji kajian terdahulu dalam konteks perkhidmatan 
kewangan Islam. Selain penganut agama Islam, mereka yang bukan beragama 
Islam juga menunjukkan penerimaan yang positif terhadap produk kewangan Islam, 
disebabkan oleh manfaat yang dapat dirasai seperti penyingkiran elemen monopolistik 
(Saiti Buerhan et al. 2022). Oleh sebab itu, meskipun PKS Bumiputera mungkin tidak 
semuanya beragama Islam, penerimaan mereka terhadap pendanaan awam patuh 
syariah juga boleh dianalisa kerana ia berkemungkinan membuahkan hasil yang 
signifikan seperti yang terbukti dalam kajian sebelumnya tentang penerimaan produk-
produk pembiayaan Islam.

TEORI ASAS KAJIAN

UNIFIED THEORY OF ACCEPTANCE AND USE OF TECHNOLOGY 
(UTAUT)

Unified Theory of Acceptance and Use of Technology (UTAUT) merupakan teori yang 
dibentuk oleh Venkatesh et al. (2003) yang merupakan evolusi daripada 8 teori asalnya: 
Technology Acceptance Model (TAM), Theory of Reasoned Action (TRA), Theory 
of Planned Behaviour (TPB), kombinasi TAM dan TPB (C-TAM-TPB), Innovation 
Diffusion Theory (IDT), Motivational Model (MM), Model of PC Utilization (MPCU), 
dan Social Cognitive Theory (SCT) (Asastani, ET AL. 2018). Teori UTAUT ini mengkaji 
penerimaan sesebuah teknologi baharu, dan memandangkan platform pendanaan 
awam patuh syariah juga merupakan sebuah platform teknologi atas talian yang agak 
baru di Malaysia, penyelidik memilih untuk menggunakan konstruk daripada teori ini 

sebagai faktor asas dalam kajian. Berdasarkan teori UTAUT, terdapat empat konstruk 
yang memainkan peranan penting sebagai penentu penerimaan pengguna dan tingkah 
laku penggunaan secara langsung, 4 konstruk tersebut termasuklah; jangkaan prestasi 
(performance expectancy), jangkaan usaha (effort expectancy), pengaruh sosial 
(social influence), dan kemudahan keadaan (facilitating condition). Setiap daripada 
empat penentu ini dipengaruhi oleh penyederhana; (jantina, umur, kesukarelaan dan 
pengalaman) (Venkatesh et al. 2003). UTAUT bertujuan untuk mengatasi masalah 
keringkasan model TAM dengan menyepadukan konstruk lain seperti jangkaan 
usaha dan prestasi, pengaruh sosial dan kemudahan keadaan (Shachabk et al. 2019). 
Selanjutnya, UTAUT memberi gambaran keseluruhan yang lebih luas terhadap semua 
model sedia ada kerana UTAUT didakwa memiliki kuasa penjelasan yang lebih tinggi, 
iaitu 70% varians terhadap niat tingkah laku (Yeoh Shih Yee dan Phaik Nie Chin 
2022).

INNOVATION DIFFUSION THEORY (IDT)

Rogers memperkenalkan Innovation Diffusion Theory (IDT), untuk menerangkan 
bagaimana sesuatu inovasi itu diakui dan disepadukan dalam satu sistem sosial 
(Rogers 1995). Menurut teori IDT, penerimaan atau penolakan inovasi bermula 
dengan pengiktirafan pengguna akhir terhadap inovasi itu, manakala diffusion adalah 
satu prosedur di mana sesesuatu inovasi itu dihubungkan melalui rangkaian tertentu 
dalam satu trempoh di kalangan rakan gabungan dalam sistem sosial. IDT juga 
telah digunakan secara meluas dalam meramalkan tingkah laku penggunapakaian 
IT. Teori ini dibina dengan menggunakan pembolehubah; kelebihan relatif (relative 
advantage), keserasian (compatability), kerumitan (complexity), kebolehpemerhatian 
(observability) dan kebolehcubaan (trialability), yang mempengaruhi niat untuk 
menerima pakai teknologi tertentu. Namun, Taherdoost (2018), dalam kajian yang 
berkaitan dengan model penerimaan teknologi, menyimpulkan bahawa IDT hanya 
menekankan ciri-ciri sistem, sifat organisasi, dan aspek persekitaran yang menjadikan 
teori ini kurang daya penjelasannya berbanding model penerimaan yang lain dan 
IDT juga kurang praktikal untuk meramalkan sesuatu keputusan. Oleh itu, IDT masih 
memerlukan penambahbaikan bagi menentukan niat pengguna untuk mengguna pakai 
sesuatu sistem.

KONSTRUK KAJIAN

Kajian ini akan bertindak sebagai sumber literatur empirikal yang akan menjana 
impak signifikan kepada badan pengetahuan sedia ada dalam bidang pendanaan awam 
patuh Syariah sebagai salah satu alternatif pembiayaan kewangan Islam tambahan 
dalam rangka pengembangan bidang Fintech. Teori asal UTAUT yang mengandungi 
4 konstruk (pengaruh jangkaan prestasi (JP), jangkaan terhadap usaha (JU), pengaruh 

sosial (PS), kemudahan keadaan (KK)) diperkembangkan dengan menambah dua 
konstruk tambahan dalam kajian ini (konstruk persepsi kepercayaan (PK), dan 
kebolehcubaan (KB)).

Niat Tingkah Laku untuk Menggunakan Pendanaan Awam Patuh Syariah

Niat tingkah laku merujuk kepada kesediaan individu untuk menggunakan teknologi 
tertentu untuk pelbagai tugas (Salifu et al. 2024) atau turut ditakrifkan sebagai 
kekuatan kesanggupan pengguna untuk melakukan atau tidak melakukan tindakan 
tertentu (Islam Mohammad Tariqul & Muhammad Tahir Abbas Khan 2021). Dalam 
kajian ini, niat tingkah laku untuk menggunakan pendanaan awam patuh Syariah, 
yang merupakan teknologi atas talian membangun bagi platform pembiayaan dalam 
kalangan PKS Bumiputera, serta faktor-faktor yang mempengaruhi niat tingkah laku 
ini akan dianalisis.

Beberapa kajian telah menemukan keputusan positif mengenai niat PKS untuk 
menggunakan pendanaan awam patuh Syariah dalam perniagaan mereka (Aderemi & 
Ishak 2022; Salim et al. 2021; Azman et al. 2022; Sukmana et al. 2023). Aderemi & 
Ishak (2022) menemu menemuduga enam orang usahawan tempatan melalui kajian 
kualitatifnya dan mendapati bahawa pendanaan awam patuh syariah boleh digunakan 
sebagai instrumen kewangan untuk pendanaan awam bagi membantu perniagaan kecil 
di Malaysia kerana kelebihan ciri-cirinya. Salim et al. (2021) pula telah menjalankan 
kaji selidik terhadap 260 usahawan muda di Malaysia dan mendapati kebergunaan, 
kemudahgunaan, efikasi kendiri, pelantar Islam dan akses kewangan mempunyai 
pengaruh positif ke atas niat usahawan belia untuk menerima pendanaan awam patuh 
Syariah. Selain itu, kajian ke atas 164 PKS Muslim di Malaysia mendapati hubungan 
antara penggunaan pendanaan awam patuh Syariah dan kemampanan pendapatan 
untuk PKS adalah signifikan dan positif. Hal ini bermakna pendanaan awam patuh 
syariah mempunyai keupayaan untuk menambah baik dan mengekalkan tahap 
pendapatan perniagaan (Azman et al. 2022). Akhir sekali, Sukmana et al. (2023) 
menjalankan kajian kuantitatif ke atas 297 responden di Indonesia dan mendapati 
faktor dalam Teori TAM mempunyai kesan positif dan signifikan terhadap niat tingkah 
laku pengguna pendanaan awam.

Walau bagaimanapun, penerimaan terhadap pendanaan awam patuh Syariah yang 
didedahkan oleh kajian lepas dipengaruhi oleh faktor yang pelbagai dan berbeza-
beza seperti daripada teori UTAUT; faktor jangkaan terhadap prestasi dan kemudahan 
keadaan (Azman et al. 2022) dan juga daripada teori TAM serta teori TAM lanjutan 
(extended TAM): Kebergunaan dan kemudahgunaan (Salim et al. 2021). Faktor 
tambahan lain termasuk konstruk daripada IDT: Penggunaan teknologi dan daya saing 
strategik (Abd Rashid et al. 2021).

Terdapat juga keputusan yang bercanggah bagi beberapa faktor, seperti yang 
didapati jangkaan terhadap usaha, (Azman et al. 2022), pengaruh sosial (Azman et al. 
2022; Salim et al. 2021; Sukmana et al. 2023) dan persepsi risiko (Hapsari et al. 2022) 
tidak mempunyai pengaruh yang signifikan terhadap niat menggunakan pendanaan 
awam patuh Syariah dalam kalangan usahawan dan pengguna pendanaan awam patuh 
Syariah. Selain itu, faktor seperti umur, status perkahwinan, pendapatan, penggunaan 
internet, dan persepsi Wakaf juga dikatakan tidak mempunyai pengaruh terhadap 
kemungkinan penggunaan pendanaan awam patuh Syariah (Hapsari et al. 2022). 
Di samping itu, indikator Teori UTAUT; pengaruh sosial, nilai harga dan tabiat juga 
didapati tidak memberi kesan yang ketara kepada niat penggunaan pendanaan awam 
patuh Syariah (Sukmana et al. 2023).

JANGKAAN TERHADAP PRESTASI (PERFORMANCE EXPECTANCY)

Jangkaan terhadap prestasi ditakrifkan sebagai sejauh mana kepercayaan seseorang 
bahawa menggunakan sistem tertentu akan meningkatkan prestasi kerjanya (Venkatesh 
et al. 2012). Beberapa kajian juga mendedahkan bahawa faktor jangkaan prestasi 
mempengaruhi niat pengguna untuk menggunakan pendanaan awam patuh syariah 
(Azman et al. 2022; Hapsari 2022; Salim et al. 2021). Responden dalam kajian ini 
berpendapat bahawa model pendanaan awam patuh syariah mempunyai kelebihan 
yang tersendiri, dan mereka mempunyai sedikit pengetahuan tentang konsep asas 
dan faedah pendanaan awam patuh syariah, yang menjadikan mereka cenderung 
untuk menggunakan sistem tersebut (Hapsari 2022). Selain itu, pengguna percaya 
bahawa pendanaan awam patuh syariah boleh membantu mereka mendapatkan akses 
secara terus kepada pelabur dan mengelakkan urusan birokrasi yang kebiasaanya 
dilaksanakan oleh institusi kewangan (Salim et al. 2021). Akhir sekali, Azman et 
al. (2022) mendapati apabila usahawan menyedari Fintech berteraskan syariah 
seperti pendanaan awam patuh syariah merupakan platform yang berguna, ia boleh 
meningkatkan produktiviti, pendapatan dan keuntungan mereka.

Sebaliknya, Husin et al. (2020) menegaskan bahawa hubungan antara jangkaan 
terhadap prestasi dengan niat pengguna untuk menggunakan pendanaan awam patuh 
syariah adalah tidak signifikan dan jangkaan terhadap prestasi dalam menggunakan 
sesebuah platform tidak boleh memberi impak secara langsung terhadap niat pengguna 
untuk menggunakan pendanaan awam patuh syariah. Hal ini kerana pelantar pendanaan 
awam patuh syariah yang masih bersifat baru di Malaysia juga mungkin menimbulkan 
keraguan dalam kalangan PKS tentang kemampuan platform ini untuk meningkatkan 
prestasi dan pertumbuhan perniagaan mereka (Khan Abidullah, Muhammad Hakimi 
Mohd Shafiai & Shabeer Khan 2019). 

Walaubagaimanapun, hipotesis pertama adalah untuk menilai kelebihan 
menggunakan platform pendanaan awam patuh syariah dalam kalangan PKS 



Analisis Berbilang Kumpulan: Faktor-Faktor Penggunaan Pendanaan Awam Patuh Syariah 

223

Bumiputera dan mewakilinya melalui jangkaan terhadap prestasi. Oleh itu, hipotesis 
pertama kajian ini adalah:

H1: Jangkaan prestasi mempunyai hubungan positif dengan niat tingkah laku untuk 
menggunakan pendanaan awam patuh syariah.

JANGKAAN TERHADAP USAHA (EFFORT EXPECTANCY)

Venkatesh (2012) mendefinisikan Jangkaan Terhadap Usaha (Effort Expectancy) 
sebagai tahap di mana seseorang mendapati kegunaan sistem tertentu tidak 
memerlukan banyak usaha dan mudah untuk digunakan. Beberapa kajian menunjukkan 
bahawa jangkaan terhadap usaha mempengaruhi niat pengguna untuk menggunakan 
pendanaan awam patuh syariah (Hapsari et al. 2022; Salim et al. 2021; Husin et al. 
2020). Antaranya ialah kajian yang dilaksanakan oleh Hapsari et al. (2022). Kajian 
ini melaporkan bahawa disebabkan responden muda yang dijadikan sampel dalam 
kajian sudah biasa dengan internet, dan menyedari kewujudan pendanaan awam patuh 
syariah, menjadikan sistem pendanaan awam atas talian kelihatan mudah digunakan. 
Dinyatakan juga dalam kajian tersebut, pengguna bersedia untuk menggunakan 
platform pendanaan awam patuh syariah yang menggunakan teknologi mudah 
difahami dan mudah digunakan (Salim et al. 2021).

Sementara itu, terdapat juga kajian khusus yang mendapati hubungan yang tidak 
signifikan antara jangkaan terhadap usaha dan niat tingkah laku terhadap pendanaan 
awam Islam (Azman et al. 2022). Hasil kajian ini sebahagiannya mungkin disebabkan 
oleh tahap pendidikan responden yang boleh menyebabkan kurangnya pemahaman 
tentang faedah pendanaan awam patuh syariah. Ini juga mungkin kerana sesetengah 
usahawan kurang celik dalam bidang digital, yang menjejaskan pemahaman dan 
penggunaan mereka terhadap jenis aplikasi teknologi kewangan ini. Walaupun pada 
hakikatnya interface yang digunakan dalam system pendanaan awam patuh syariah 
bersifat mesra pengguna, sesetengah pemilik perniagaan mungkin tidak mempunyai 
kemahiran teknologi yang diperlukan untuk menggunakannya dengan berkesan, 
dan hal ini boleh menjadi halangan kepada mereka untuk menggunakan aplikasi ini 
(Azman et al. 2022).

 Namun begitu, hipotesis kedua dijana berdasarkan kemudahan platform 
pendanaan awam patuh syariah untuk kegunaan PKS Bumiputera yang kemudiannya 
akan mempengaruhi niat mereka untuk menggunakannya. Oleh itu, hipotesis kedua 
yang dihasilkan ialah:

H2: Jangkaan usaha mempunyai hubungan yang positif dengan niat tingkah laku 
untuk menggunakan pendanaan awam Islam.

PENGARUH SOSIAL (SOCIAL INFLUENCE)

Pengaruh sosial ditakrifkan oleh Venkatesh et al. (2003) sebagai sejauh mana 
seseorang dipengaruhi oleh pendapat orang lain yang mempercayai sesuatu sistem 
terkini itu harus digunakan. Pengaruh sosial juga boleh dikaitkan dengan reputasi dan 
imej, di mana pengguna menganggap bahawa menggunakan sesuatu sistem teknologi 
akan meningkatkan status sosial mereka (Soong et al. 2020). Terdapat sebilangan kecil 
kajian menggunakan kontruk UTAUT untuk menentukan niat penggunaan pendanaan 
awam patuh syariah.

Kajian lepas mendapati hasil yang signifikan dan positif bagi hubungan antara 
pengaruh sosial dan niat tingkah laku untuk menerima pakai pendanaan awam (Islam 
Mohammad Tariqul & Muhammad Tahir Abbas Khan 2021; Alshebami 2022). 
Jika diterokai sebab-sebab di sebalik hubungan positif ini, dijelaskan bahawa niat 
penggunaan sistem pendanaan awam dalam kalangan usahawan sangat dipengaruhi 
oleh motivasi, pendapat dan cadangan yang diberikan oleh individu yang menjadi 
rujukan mereka dan orang yang penting dalam kehidupan sosial mereka (Islam 
Mohammad Tariqul & Muhammad Tahir Abbas Khan 2021; Alshebami 2022; Moon 
Younghwan & Junseok Hwang 2018). Hal ini kerana kebanyakan individu pada hari 
ini menghabiskan begitu banyak masa di internet dan media sosial, di mana mereka 
kerap berinteraksi dengan rakan dan kenalan mereka, maka fenomena ini turut 
menyumbang kepada pengaruh sosial dalam kalangan pengguna pendanaan awam 
(Moon Younghwan & Junseok Hwang 2018).

Beberapa kajian mendapati hubungan pengaruh sosial yang tidak signifikan 
terhadap niat tingkah laku untuk menggunakan model pendanaan awam patuh 
syariah (Azman, Nik Hadiyan Nik & Mohd Zaidi Md Zabri 2022; Salim et al. 
2021; Sukmana et al. 2023). Menurut sarjana ini, apabila usahawan menggunakan 
perkhidmatan Fintech yang mengikut Syariah Islam, ia dilihat sebagai satu bentuk 
pengiktirafan mengenai pengetahuan yang mereka ada. Dalam erti kata lain, individu 
ini mempunyai pandangan mereka yang tersendiri tentang aplikasi Fintech. Hubungan 
pengaruh sosial yang tidak signifikan ini juga disebabkan oleh pendanaan awam patuh 
syariah yang dilihat sebagai teknologi baru dan asing di Malaysia. Oleh itu, kebaikan 
menggunakan pendanaan awam tidak cukup jika hanya disampaikan secara verbal, 
dan kejayaan pendanaan awam juga tidak diiktiraf oleh media massa, menyebabkan 
motivasi yang lemah dalam mempengaruhi mereka menggunakan pendanaan awam 
patuh syariah (Salim et al. 2021). Namun begitu, hipotesis ketiga penyelidikan ini 
dijana berdasarkan sejauh mana PKS Bumiputera dipengaruhi oleh individu lain 
apabila mengumpul dana melalui platform pendanaan awam patuh syariah. Oleh itu, 
hipotesis ketiga yang dihasilkan ialah:

H3: Pengaruh sosial mempunyai hubungan yang positif dengan niat tingkah laku 
untuk menggunakan pendanaan awam patuh syariah.

KEMUDAHAN KEADAAN (FACILITATING CONDITION)

Definisi kemudahan keadaan ialah ketersediaan sumber dan sokongan yang mencukupi 
untuk aplikasi teknologi yang sesuai (Almogren 2022). Beberapa kajian mendapati 
kemudahan keadaan tidak mempunyai pengaruh yang signifikan terhadap niat untuk 
mengambil bahagian dalam pendanaan awam konvensional (Alshebami 2022; Fanea-
Ivanivici & Baber 2021). Hal ini kerana sistem maklumat dan statistik yang tidak 
mencukupi mengenai dana yang dikumpul telah memberi halangan yang lebih besar 
kepada pengguna platform pendanaan awam walaupun kemudahan pendanaan awam 
disediakan, dan oleh itu keputusan mereka tidak mempertimbangkan sokongan 
platform pendanaan awam dalam mengumpul dana (Alshebami 2022; Fanea -Ivanivici 
& Baber 2021).

Walaubagaimanapun, kajian oleh Azman et al. (2022) telah menemui hubungan 
positif yang signifikan antara kemudahaan keadaan dengan niat tingkah laku 
penggunaan pendanaan awam patuh syariah. Pengkaji seterusnya mengulas bahawa 
penemuan mereka sejajar dengan usaha Kerajaan Malaysia untuk menggalakkan 
penggunaan teknologi digital dalam kalangan usahawan Muslim. Kedua-dua perbezaan 
ini menarik minta penyelidik semasa untuk mengkaji dengan lebih mendalam tentang 
faktor kemudahan keadaan ini terhadap niat untuk menggunakan pendanaan awam 
patuh syariah untuk membiayai perniagaan PKS Bumiputera. Sehubungan itu, 
hipotesis keempat yang dihasilkan ialah:

H4: Kemudahan keadaan mempunyai hubungan yang positif dengan niat untuk 
menggunakan pendanaan awam patuh syariah.

PERSEPSI KEPERCAYAAN (PERCEIVED TRUST)

Faktor persepsi kepercayaan boleh ditakrifkan sebagai kepercayaan pengguna terhadap 
penggunaan teknologi baharu (Alzyoud et al. 2024) atau kepercayaan subjektif dalam 
kalangan usahawan terhadap integriti dan kesesuaian teknologi yang diguna pakai 
(Islam Mohammad Tariqul & Muhammad Tahir Abbas Khan 2021).

Beberapa kajian telah mengenal pasti pengaruh positif antara faktor persepsi 
terhadap kepercayaan dengan niat tingkah laku untuk menggunakan pendanaan awam 
konvensional (Alshebami 2022; Fanea-Ivanovici & Baber 2021; Islam Mohammad 
Tariqul & Muhammad Tahir Abbas Khan 2021). Hubungan ini menunjukkan semakin 

tinggi kepercayaan terhadap platform pendanaan awam, semakin tinggi kemungkinan 
untuk menggunakannya. Penemuan mengenai kepercayaan mencadangkan bahawa 
usahawan mempercayai platform pendanaan awam atas pelbagai sebab, seperti 
integriti, ketelusan dan keselamatan mereka (Alshebami 2022; Islam Mohammad 
Tariqul & Muhammad Tahir Abbas Khan 2021).

Masih kurang kajian yang menyelidiki faktor persepsi terhadap kepercayaan ini 
dengan niat tingkah laku terhadap penggunaan pendanaan awam patuh syariah. Oleh 
itu, kajian ini berniat untuk mengisi jurang kajian, dan hipotesis bagi konstruk ini 
adalah:

H5: Persepsi terhadap kepercayaan mempunyai hubungan positif dengan niat tingkah 
laku untuk menggunakan pendanaan awam Islam.

KEBOLEHCUBAAN (TRIALABILITY)

Berdasarkan konstruk kebolehcubaan, ia akan membolehkan penyelidik pendanaan 
awam dan pengurus platform untuk menguji kesan relatif atau sebab untuk 
menggunakan atau tidak menggunakan sistem pendanaan awam (Wang 2014). 
Pendanaan awam adalah satu inovasi yang membantu dalam menyelesaikan kekangan 
kewangan untuk projek berasaskan ekuiti atau derma, dan inovasi ini diterima pakai 
dengan lebih cepat apabila ia lebih banyak diuji (Moore dan Benbasat 1991; Rogers 
2003). 

Hubungan positif antara faktor kebolehcubaan dengan niat tingkah laku 
penggunaaan pendanaan awam patuh syariah, mungkin disebabkan oleh pendapat 
dalam kalangan usahawan bahawa kebolehan untuk mencuba platform pendanaan 
awam patuh syariah ini dapat mengurangkan risiko dan mereka dapat lebih memahami 
cara penggunaannya, seterusnya dapat memanfaatkan landskap pendanaan awam 
patuh syariah yang agak baru di Malaysia. Hal ini selari dengan pendapat kajian lepas 
yang menyatakan apabila pengguna mempunyai peluang untuk mencuba sesebuah 
perkhidmatan yang menggunakan platform teknologi, mereka akan dapat memahami 
betapa mudahnya pelantar tersebut untuk digunakan dan dipelajari (Mutahar et 
al. 2018). Pendapat yang hampir sama diberikan oleh Chang & Jain (2016) yang 
menyatakan percubaan sesebuah platform teknologi dalam kalangan pengguna 
boleh meningkatkan kebiasaan (familiarity) mereka dengan teknologi terbabit dan 
kemudiannya boleh meningkatkan niat penggunaannya.

Walau bagaimanapun, disebabkan kekurangan platform pendanaan awam 
tempatan dan akses yang terhad kepada platform global, terdapat kajian lepas yang 

tidak melihat perkaitan yang signifikan antara kebolehcubaan dan niat tingkah laku 
(Alshebami 2022; Islam Mohammad Tariqul & Muhammad Tahir Abbas Khan 
2021). Antara sebab lain adalah, para usahawan mempunyai peluang yang sedikit 
untuk menggunakan sistem pendanaan awam dan diberikan maklumat yang terhad 
(Alshebami 2022; Islam Mohammad Tariqul & Muhammad Tahir Abbas Khan 2021). 
Penemuan hubungan yang tidak signifikan ini bercanggah dengan teori asal dan telah 
mendorong kajian ini untuk meneroka lebih lanjut mengenai hubungan antara faktor 
kebolehcubaan dengan niat untuk menggunakan pendanaan awam Islam, dan untuk 
mengetahui sama ada ia mempunyai keputusan yang sama dengan niat tingkah laku 
terhadap pendanaan awam konvensional. Oleh itu, hipotesis keenam yang dihasilkan 
ialah:

H6: Kebolehcubaan mempunyai hubungan positif dengan niat tingkah laku untuk 
menggunakan pendanaan awam patuh syariah.

RAJAH 1 Model kajian

Kajian ini mengukur hubungan di antara pembolehubah bebas (IV); jangkaan prestasi, 
jangkaan usaha, pengaruh sosial, kemudahan keadaan, persepsi kepercayaan dan 
kebolehcubaan serta pembolehubah bersandar (DV); niat tingkah laku penggunaan 
pendanaan awam patuh syariah dalam kalangan PKS Bumiputera di Malaysia.



228

Jurnal Hadhari: An International Journal 16 (2) (2024) 214-250

METODOLOGI

REKA BENTUK KAJIAN

Penyelidikan ini menggunakan kaedah kuantitatif, memandangkan pendekatan 
kuantitatif bermula dengan teori hipotesis yang dibangunkan dan ditukarkan kepada 
data untuk mencabar atau melengkapi teori tersebut atau boleh digambarkan sebagai 
‘bekerja dari atas ke bawah’ (Creswell John & David Creswell 2017). Data kuantitatif 
dikumpul berdasarkan pengukuran tepat pembolehubah melalui teknik pengumpulan 
data yang direka, konsisten dan disahkan. Kemudian, data dianalisa menggunakan 
statistik deskriptif dan inferensi untuk menghasilkan dapatan kajian yang umum. 
Kajian ini turut dicirikan oleh pengumpulan ukuran pembolehubah yang tepat 
menggunakan instrumen pengumpulan data yang disahkan. Kaji selidik diedarkan 
bermula Ogos 2023 hingga Disember 2023. Data yang dikumpul kemudiannya 
diteliti melalui lensa statistik deskriptif dan inferens untuk menghasilkan cerapan 
penyelidikan yang relevan. Metodologi tinjauan ini sepadan dengan rangka kerja 
deduktif, pendekatan konvensional dan diterima secara meluas dalam bidang kajian 
perniagaan dan pentadbiran (Saunders 2011). Rangka kerja deduktif menurut Loomis 
& Maxwell (2003), meliputi reka bentuk interaktif dan analisis kandungan: tujuan 
penyelidikan ini adalah untuk meramalkan model tingkah laku penerimaan teknologi, 
dan tujuan ini memerlukan kaedah berstruktur, rangka kerja yang baik, pengukuran 
yang tepat (pembangunan dan penyeragaman instrumen), mewujudkan hubungan 
antara pembolehubah dan membuat inferens bagi sampel yang mewakili populasi 
selepas dianalisis.

Selain itu, analisis data kajian dijalankan menggunakan kaedah PLS-SEM dengan 
penggunaan aplikasi SMARTPLS versi 4 dan kebaikan kaedah PLS-SEM ini termasuklah 
membolehkan penyelidik menganggarkan model kompleks yang mengandungi 
pelbagai konstruk, pembolehubah penunjuk dan laluan struktur (Hair et al. 2019). 
Objektif kajian ini adalah untuk mengkaji hubungan antara faktor yang mempengaruhi 
niat tingkah laku pengunaan pendanaan awam, maka penggunaan PLS-SEM untuk 
analisis sebab dan  ramalan (prediction) telah dicadangkan (Anderson James & David 
Gerbing 1988). Oleh kerana tujuan kajian ini adalah untuk meramalkan hubungan 
antara faktor yang mempengaruhi niat tingkah laku penggunaaan pendanaan awam 
patuh syariah, PLS-SEM dianggap lebih sesuai.

POPULASI DAN SAMPEL

Populasi penyelidikan terdiri daripada kira-kira 11,000 PKS Bumiputera yang 
disenaraikan dengan SME Corp.  Menurut Mayr et al. (2007), perisian G-Power 

ialah program analisis kuasa yang serbaguna dan sering digunakan dalam sains 
tingkah laku untuk analisis kuasa statistik. Analisis kuasa menentukan saiz sampel 
minimum dengan mengambil kira bahagian model yang mempunyai jumlah peramal 
terbesar (Sarstedt et al. 2021). Ia memerlukan maklumat seperti kuasa, kesan saiz dan 
tahap signifikan untuk mengira saiz sampel minimum yang diperlukan (Hair et al. 
2019). Untuk menentukan saiz sampel yang tepat, analisis kuasa ditetapkan kepada 
regresi berganda yang terdiri daripada enam peramal untuk kajian ini (bilangan anak 
panah terbanyak yang ditunjukkan pada pembolehubah akhir) (Cheong et al. 2023). 
Dalam kajian ini, ujian F-regresi digunakan melalui aplikasi G-Power. G-Power 
menganggarkan bahawa 80 peratus atau lebih, dianggap telah mewakili tahap 
kekuatan yang mencukupi dalam penyelidikan sains sosial (Gefen et al. 2011; Hair 
et al. 2024). Untuk mengira saiz sampel, penyelidik menggunakan perisian G*power 
dengan tetapan seperti berikut: f 2 = 0.15, α = 0.05 dan bilangan peramal = 8 dan kuasa 
ditetapkan pada 80% (Gefen David, Edward Rigdon & Detmar Straub 2011). Oleh 
itu, melalui pengiraan menggunakan aplikasi G-Power dengan penetapan kuasa 0.8, 
saiz kesan 0.15, dan 6 peramal, saiz sampel minimum yang diambil kira untuk kajian 
ini ialah 98.

Walaubagaimanapun, setelah borang soal selidik diedarkan, penyelidik berjaya 
mendapatkan borang soal selidik yang dipulangkan melebihi keperluan minimum, 
iaittu sebanyak 528. Bagaimanapun, selepas soal selidik ini disaring menggunakan 
applikasi perisian IBM Statical Package for Social Science (SPSS) versi 29.0 untuk nilai 
yang hilang, respons monoton (tiada variasi dalam setiap respons yang diberikan oleh 
responden) dan outlier, sampel yang tinggal ialah 486. Sampel kajian terdiri daripada 
usahawan PKS Bumiputera. disenaraikan dalam SME Corp. Malaysia, merangkumi 
pelbagai latar belakang dan sektor. Setiap sektor juga mempunyai populasi PKS yang 
berbeza. Teknik persampelan rawak berstrata sesuai untuk populasi tidak seragam 
(Creswell John & David Creswell 2017). Teknik persampelan rawak berstrata 
ditakrifkan sebagai satu kaedah persampelan yang melibatkan pembahagian populasi 
kepada kumpulan kecil yang dikenali sebagai strata (Saunders et al. 2009). Dalam erti 
kata lain, pendekatan ini digunakan dengan membahagikan populasi kepada beberapa 
strata yang berkaitan, setiap satunya diwakili secara pecahan dalam sampel. Bagi 
mencapai tujuan kajian ini, peratusan populasi bagi setiap kumpulan strata diperoleh 
dan sampel minimum bagi setiap sektor dikira. 

PENGUMPULAN DATA

Sebelum pengumpulan data, beberapa langkah telah diambil untuk mengurangkan berat 
sebelah kaedah biasa (common method bias). Ini termasuk menggunakan skala Likert 
yang berbeza untuk pembolehubah bersandar dan pembolehubah tidak bersandar, 

menggunakan pembolehubah penanda, dan menjalankan kajian rintis (Podsakoff et al. 
2003). Soal selidik telah melalui pengesahan oleh 6 orang pakar (perincian ditunjukkan 
dalam jadual 2 di bawah) dan juga telah melalui tapisan etika oleh jawatankuasa etika 
yang dilantik. Kajian awal melibatkan 100 usahawan PKS telah dijalankan sebelum 
mengedarkan borang soal selidik. Oleh kerana tiada masalah yang dihadapi semasa 
ujian rintis, soal selidik telah diedarkan. Pembolehubah bersandar, merangkumi PE, 
EE, SI, FC, dan TB, dinilai menggunakan skala Likert 5 mata antara 1 (sangat tidak 
setuju) hingga 5 (sangat setuju). Walau bagaimanapun, untuk mengurangkan berat 
sebelah bagi kaedah biasa (Podsakoff et al. 2003), pengukuran niat tingkah laku untuk 
menggunakan pendanaan awam patuh syariah menggunakan skala Likert 7 mata, 
antara 1 (sangat tidak setuju) hingga 7 (sangat setuju).

JADUAL 2 Butiran pengesahan pakar

No Institusi Jawatan Bidang Kemahiran

1 Universiti Kebangsaan 
Malaysia, UKM

Pensyarah Kanan Fakulti 
Ekonomi dan Pengurusan 

Ekonomi Islam, Islam dan 
Pembangunan Lestari, 
Pengurusan Kewangan 
Islam

2 Universiti Sains Malaysia 
(USM)

Profesor Pengurusan 
Teknologi di Pusat Kajian 
Pengurusan

Metodologi dan PLS-Sem, 
Pengajar SmartPLS versi 4

3 Universiti Teknologi Mara 
Machang (UITM)

Penyelaras penyelidikan 
keusahawanan, industri 
dan rangkaian alumni

Soal selidik dan 
Keusahawanan

4 Universiti Sultan Zainal 
Abidin (UNISZA)

Ketua pegawai eksekutif 
majlis Agama Islam dan 
Adat Istiadat Melayu 
Terengganu

soal selidik dan Prinsip 
Islam

5 Universiti Teknologi Mara 
Perlis (UITM)

Pensyarah Kanan Gred 
DM51 dan Koordinator

Metodologi dan PLS-Sem, 
Pengajar SmartPLS versi 4

6 Universiti Sains Malaysia 
(USM)

Pensyarah kanan di Pusat 
Pengajian Pengurusan, 
Universiti Sains Malaysia 
dan Penyelaras Kursus 
Kewangan Islam Global

Soal selidik, dan Perbankan 
& Kewangan Islam 

PENGUKURAN KAJIAN

Soal selidik terdiri daripada dua bahagian. Satu bahagian adalah berkaitan kepada 
demografi, di mana data berkaitan umur, tahap pendidikan, dan jantina telah 
dikumpulkan. Bahagian lain adalah soalan yang berkaitan dengan faktor jangkaan 
terhadap prestasi, jangkaan terhadap usaha, pengaruh sosial dan kemudahan 
keadaan, persepsi terhadap kepercayaan dan kebolehcubaan dengan niat tingkah laku 
penggunaan pendanaan awam patuh syariah.

JADUAL 3 Sumber adaptasi soalan kaji selidik

Pengukuran Pengarang
Bilangan 

Item

Seksyen 1: Demografi Responden Yakob et al. (2021) 12

Seksyen 2: Jangkaan Prestasi (JP) Islam Mohammad Tariqul dan 
Muhammad Tahir Abbas Khan (2021) 
(JP1 -JP4)

4

Seksyen 3: Jangkaan Usaha (JU)
Islam Mohammad Tariqul and 
Muhammad Tahir Abbas Khan (2021) 
(JU1-EJU4)

4

Seksyen 4: Pengaruh Sosial (PS) Kim and Hall (2020) (PS1-PS6) 6

Seksyen 5: Kemudahan Keadaan 
(KK)

Islam Mohammad Tariqul and 
Muhammad Tahir Abbas Khan (2021) 
(KK1-KK6)

6

Seksyen 6: Persepsi Kepercayaan 
(PK)

Islam Mohammad Tariqul & 
Muhammad Tahir Abbas Khan (2021) 
(PK1 -PK4)

4

Seksyen 7: Kebolehcubaan (KB) Jamshidi and Hussin (2018) 4
Seksyen 8: Niat Tingkah Laku 
Penggunaan Pendanaan Awam 
Patuh Syariah (NTL)

Atal et al. (2020) 5

Seksyen 9: 
Pembolehubah Penanda (Marker 
variable)-Soalan mengenai tahap 
ketetapan pendirian ditambah 
pada sekyen akhir soal selidik 
bagi menangani masalah common 
method bias (Podsakoff et al. 2003)

Oreg Shaul 2006 3

Jumlah 48

      Nota: JP- Jangkaan Prestasi, JU- Jangkaan Usaha, PS- Pengaruh Sosial, KK-
Kemudahan   Keadaan, PK-Persepsi Kepercayaan, KB-Kebolehcubaan, NTL-Niat 
tingkah laku

Kajian ini tertumpu kepada ahli perniagaan PKS Bumiputera yang tersenarai dengan 
SME Corp. Tinjauan digunakan untuk mengumpulkan data demografi, merangkumi 
faktor seperti jantina, umur, sumber modal, hasil tahunan, kiraan kakitangan dan 
metrik yang berkaitan. Data jadual di bawah menjelaskan cerapan demografi yang 
dipilih, menyokong pembolehubah dalam penyelidikan ini.

JADUAL 4: Demografi responden

Perkara Frekuensi (n) Peratus (%)

Jantina

Lelaki 209 43%
Perempuan 277 57%
Jenis Sektor Perniagaan
Pembinaan 40 8.2%
Pembuatan 71 14.6%
Perdagangan dan Perkhidmatan 360 74.1%
Perlombongan dan Kuari 1 0.2%
Pertanian 14 2.9%

Sumber modal permulaan perniagaan

Wang simpanan sendiri 272 56.0%
Pinjaman Bank 69 14.2%
Pinjaman daripada ahli keluarga/rakan 67 13.8%
Pinjaman Institusi Kewangan selain bank 30 6.2%
Peruntukan daripada pelabur luar 3 0.6%

Lain-lain 45 9.3%

Umur
18-24 66 14%
25-35 189 39%
36-45 97 20%
46-55 104 21%
56-65 27 6%

>65 3 1%

Demografi dalam jadual 3 menunjukkan bilangan responden lelaki dan wanita adalah 
hampir seimbang, dengan 68 pemilik PKS wanita lebih banyak berbanding lelaki. 
Kebanyakan PKS terlibat dalam sektor perdagangan dan perkhidmatan, diikuti oleh 
pembuatan, pembinaan, pertanian, dan sedikit dalam perlombongan dan kuari. Dari 
segi pembiayaan, 56% perniagaan bergantung kepada simpanan sendiri, sementara 
selebihnya menggunakan pinjaman, pelabur, dan cara alternatif. Majoriti peserta 
berumur 25-35 tahun, mewakili kumpulan milenium/Generasi Y. 

KAEDAH ANALISIS KAJIAN

Kaedah analisis bagi peringkat pengukuran bermula dengan 1) Penilaian model 
pengukuran reflektif, diikuti dengan 2) Penilaian model pengukuran formatif dan 
akhir sekali, 3) Penilaian model struktural (Ramayah et al. 2018) Selepas memastikan 
kesahan dan kebolehpercayaan data yang dikumpul, PLS-SEM digunakan juga untuk 
menilai invarian pengukuran komposit model (MICOM). Menggunakan Smart 
SMARTPLS versi 4 juga, Multigroup Analysis dijalankan bagi setiap kumpulan jantina 
pemilik PKS. 

HASIL KAJIAN

PENTAKSIRAN MODEL PENGUKURAN REFLEKTIF 

Kajian ini meneliti ketulenan model pengukuran melalui pemeriksaan kesahan 
konvergen dan kesahan diskriminan, manakala kebolehpercayaan diukur menggunakan 
Confirmatory factor analysis (CFA). Bagi menjalankan Multigroup Analysis (MGA) 
dari segi jantina, sama ada pemilik PKS lelaki atau wanita, kesahan konvergen dan 
kesahan diskriminasi bagi setiap kumpulan perlu ditentukan terlebih dahulu. Jadual 
6 dan 7 menunjukkan bahawa kriteria dan keperluan yang berkaitan dengan AVE dan 
CR telah dicapai.

KEBOLEHPERCAYAAN KETEKALAN DALAMAN

Kesahan komposit dan Cronbach’s alpha menilai kebolehpercayaan data menggunakan 
jumlah skor, (Henseler et al., 2016). Walaupun Cronbach’s alpha cenderung untuk 
memberi nilai kebolehpercayaan yang lebih rendah, semua pembolehubah (seperti 
yang ditunjukkan dalam Jadual 4) memenuhi panduan yang disyorkan nilai outer 
loadings ≥ 0.708 (Sarstedt et al. 2021), Cronbach’s alpha ≥ 0.7 (Christmann, Andreas 
& Stefan Van Aels, 2006) dan Kesahan Komposit (>0.70) (Ramayah et al. 2018), 
sekaligus mengesahkan kebolehpercayaan pembolehubah dalam kajian ini.

KESAHAN KONVERGEN

Untuk Kesahan Konvergen, factor loadings dan Purata Varians Diekstrak AVE telah 
dikenal pasti dan boleh dirujuk di jadual 4.

JADUAL 4. Model pengukuran

Konstruk  
Outer 

Loadings
AVE

Kebolehpercayaan 
Komposit (Composite 

Reliability) CR
Cronbach’s Alpha

>0.708 >0.5 >0.7 >0.7
Jangkaan 
Prestasi

JP1 0.897 0.857 0.960 0.944

JP2 0.942
JP3 0.951
JP4 0.912

Jangkaan Usaha JU1 0.897 0.832 0.952 0.933
JU2 0.924
JU3 0.919
JU4 0.908

Pengaruh Sosial PS1 0.863 0.762 0.950 0.937
PS2 0.889
PS3 0.928
PS4 0.877
PS5 0.871
PS6 0.807

Kemudahan 
Keadaan

KK1 0.879 0.761 0.950 0.936

KK2 0.890
KK3 0.898
KK4 0.903
KK5 0.901
KK6 0.751

Persepsi 
Kepercayaan

PK1 0.882 0.845 0.956 0.939

PK2 0.934
PK3 0.937
PK4 0.923

Kebolehcubaan KB1 0.836 0.800 0.941 0.916
KB2 0.915
KB3 0.935
KB4 0.889

Niat Tingkah 
Laku

NTL1 0.933 0. 869    0.950        0.950

NTL2 0.932
NTL3 0.928
NTL4 0.936

Semua nilai outer loadings untuk konstruk reflektif memenuhi nilai minimum 
sekurang-kurangnya 0.708 seperti yang disyorkan oleh Sarstedt et al., (2021). Secara 
keseluruhannya, kesemua konstruk telah mencapai tahap yang memuaskan iaitu AVE 
> 0.5 dan CR Kebolehpercayaan Komposit > 0.7.

KESAHAN DISKRIMINAN

Kesahan diskriminan, seperti yang ditakrifkan oleh Ramayah et al. (2018), berkaitan 
dengan tahap di mana konstruk yang dikaji adalah benar-benar berbeza antara satu 
sama lain, dengan langkah yang tidak bertindih. Satu kaedah untuk menilai kesahan 
diskriminasi adalah dengan mengira nisbah korelasi Heterotrait-Monotrait (HTMT). 
Nilai HTMT mestilah kurang daripada 0.85 (Kline, 2023), untuk mencapai kesahan 
diskriminan. Jadual 5 memaparkan hasil HTMT bagi faktor-faktor yang diperiksa 
dalam penyelidikan ini.

JADUAL 5 Keseluruhan HTMT 

Konstruk Jangkaan 
Terhadap 
Prestasi

Jangkaan 
Terhadap

usaha

Kebolehcubaan Kemudahan 
Keadaan

Pengaruh 
Sosial

Persepsi 
Terhadap 

Kepercayaan

Jangkaan 
Terhadap 
Prestasi

Jangkaan 
Terhadap usaha

0.804

Kebolehcubaan 0.582 0.675

Kemudahan 
Keadaan

0.772 0.839 0.65

Pengaruh 
Sosial

0.743 0.841 0.648 0.819

Persepsi 
Terhadap 
Kepercayaan

0.698 0.755 0.638 0.834 0.743

Seperti yang ditunjukkan dalam Jadual 5, semua nilai memenuhi kriteria HTMT kurang 
daripada 0.85 (Kline 2023), menunjukkan bahawa kesahan diskriminan telah dicapai.

KESAHAN DAN KEBOLEHPERCAYAAN MULTIGROUP

Kesahan dan kebolehpercayaan turut diuji bagi setiap kumpulan jantina dalam kajian 
ini, bagi melihat perbezaannya. Jadual 6 menunjukkan kesahan konvergen bagi pemilik 
PKS lelaki dan wanita, dan menunjukkan semua nilai outer loading, kebolehpercayaan 
komposit dan Cronbach’s alpha memenuhi tahap yang memuaskan.

JADUAL 6 Kebolehpercayaan dan kesahan konvergen bagi setiap kumpulan jantina

Kumpulan 
Jantina

Konstruk AVE
Kebolehpercayaan 

Komposit (Composite 
Reliability) CR

Cronbach’s 
Alpha

>0.5 >0.7 >0.75

Lelaki

PE 0.877 0.966 0.953

EE 0.883 0.968 0.956

SI 0.772 0.953 0.940

FC 0.784 0.956 0.945

PR 0.754 0.948 0.935

PT 0.864 0.962 0.947

TB 0.788 0.937 0.910

Wanita

PE 0.842 0.955 0.938

EE 0.787 0.936 0.909

SI 0.753 0.948 0.934

FC 0.740 0.944 0.928

PR 0.774 0.953 0.941
PT 0.830 0.951 0.932

TB 0.808 0.944 0.921

Seterusnya, kesahan diskriminan bagi setiap kumpulan telah diuji seperti yang 
ditunjukkan dalam jadual 7 di bawah, dan semua nilai memenuhi kriteria HTMT 
kurang daripada 0.85 (Kline, 2023), menunjukkan bahawa kesahan diskriminan telah 
dicapai.

JADUAL 7. Kesahan diskriminan bagi setiap kumpulan jantina

Kumpulan 
Jantina

Konstruk

Lelaki

Jangkaan 
Terhadap 
Prestasi

Jangkaan 
Terhadap 

usaha
Kebolehcubaan Kemudahan 

Keadaan
Pengaruh 

Sosial

Persepsi 
Terhadap 

Kepercayaan

Jangkaan 
Terhadap 
Prestasi

 

Jnagkaan 
Terhadap usaha 0.797

Kebolehcubaan 0.613 0.792

Kemudahan 
Keadaan 0.830 0.870 0.692

Pengaruh Sosial 0.801 0.840 0.689 0.875

Persepsi 
Terhadap 

Kepercayaan
0.786 0.801 0.569 0.832 0.838

Wanita

Jangkaan 
Terhadap 
Prestasi

Jangkaan 
Terhadap 

usaha
Kebolehcubaan Kemudahan 

Keadaan
Pengaruh 

Sosial

Persepsi 
Terhadap 

Kepercayaan

Jangkaan 
Terhadap 
Prestasi

 

Jnagkaan 
Terhadap usaha 0.818

Kebolehcubaan 0.559 0.556

Kemudahan 
Keadaan 0.724 0.811 0.614

Pengaruh Sosial 0.696 0.782 0.608 0.772

Persepsi 
Terhadap 

Kepercayaan
0.626 0.711 0.698 0.769 0.660

PENTAKSIRAN MODEL STRUKTURAL

KOLINEARITI

Sebelum menilai model struktur, adalah penting untuk mengesahkan ketiadaan 
sebarang masalah kolineariti. Jadual 9 di bawah menggambarkan dapatan ini.

JADUAL 9 Penilaian kolineariti 

Konstruk Niat Tingkah Laku (VIF)
Niat Tingkah Laku  
Jangkaan Terhadap Prestasi 2.710
Jangkaan Terhadap usaha 3.936
Kebolehcubaan 1.824
Kemudahan Keadaan 4.316
Pengaruh Sosial 3.274
Persepsi Terhadap Kepercayaan 4.184

Semua nilai VIF menunjukkan nilai kurang daripada 5, jadi tiada masalah kolineriti 
(Hair et al. 2017).

ANALISIS MODEL STRUKTURAL

Kajian ini menetapkan enam hipotesis langsung antara pembolehubah, dan nilai 
signifikannya ditentukan dengan mengira statistik-t untuk semua laluan menggunakan 
fungsi bootstrap SmartPLS versi 4. Hasilnya diperincikan dalam Jadual 10.

JADUAL 10: Hasil keputusan dan hipotesis

Hipotesis Hubungan Std Beta Std Error Nilai-t Keputusan R2 f2 Q2

H1
Jangkaan Prestasi -> 
Niat Tingkah Laku

-0.020 0.053 0.371
Tidak 

Disokong
0.572

0.000
0.550

H2
Jangkaan Usaha -> 
Niat Tingkah Laku

-0.181 0.078 2.329** Disokong 0.020

H3
Pengaruh Sosial -> 
Niat Tingkah Laku

0.267 0.065 4.118** Disokong 0.059

H4
Kemudahan Keadaan 
-> Niat Tingkah Laku

0.078 0.072 1.081
Tidak 

Disokong
0.003

H5
Kepercayaan -> Niat 

Tingkah Laku
0.306 0.074 4.149** Disokong 0.052

H6
Kebolehcubaan -> 
Niat Tingkah Laku

0.131 0.062 2.101** Disokong 0.091

Nota: ** menunjukkan hubungan yang signifikan.

Bagi menentukan hubungan yang signifikan, nilai t mestilah sekurang-kurangnya 
1.645 (Ramayah et al. 2018). Berdasarkan Jadual 10, enam perhubungan mempamerkan 
nilai-t ≥ 1.645, yang menunjukkan hubungan signifikan pada tahap 0.01. Bagi kesan 
saiz, menurut Hair et al. (2017), petunjuk bagi f2 adalah; 0.02-lemah, 0.15 sederhana, 
dan 0.35 tinggi.

 Hubungan signifikan dalam kajian ini adalah bagi pemboleh ubah Jangkaan 
Usaha (β = -0.020, p < 0.01) dengan kesan saiz f2=0.020 (lemah), Pengaruh Sosial (β 
= 0.267, p < 0.01) dengan f2= 0.059 (lemah) , Persepsi Kepercayaan (β = 0.306, p < 
0.01) dengan f2= 0.052 (lemah  dan Kebolehcubaan (β = 0.131, p < 0.01) dengan f2= 
0.091 (lemah), dikaitkan secara positif dengan niat tingkah laku, serta menjelaskan 
57.2% (R2=0.572) daripada jumlah varians. Oleh itu, H2, H3, H5, dan H6 adalah 
disokong. Namun begitu, hubungan antara Jangkaan Prestasi (β = -0.020, p > 0.01) dan 
Kemudahan keadaan (β = -0.078, p > 0.01) dengan Niat Tingkah laku menunjukkan 
nilai t yang tidak signifikan dan kurang daripada 1.645, yang membawa kepada 
penolakan H1 dan H4. Nilai R2 0.572 melebihi nilai 0.26 yang dicadangkan oleh 
Cohen Jacob, (2016), menunjukkan model yang baik. Perkaitan ramalan (Q2) dikira, 
dan menunjukkan nilai Q2 = 0.550, dan nilai ini adalah lebih besar daripada 0, maka 
model ini menunjukkan kaitan ramalan untuk tingkah laku yang mencukupu (Hair et 
al., 2017). Ringkasan keseluruhan pernyataan dan keputusan hipotesis dibentangkan 
dalam Jadual 11 di bawah.

ANALISIS HUBUNGAN MULTIGROUP

JADUAL 11 Perbezaan hubungan setiap konstruk antara lelaki dan wanita

Perbezaan 
(Lelaki - Wanita)

1-tailed (Lelaki vs 
Wanita) p value

Jangkaan Terhadap Prestasi -> Niat Tingkah Laku 0.316 0.003**

Jnagkaan Terhadap usaha -> Niat Tingkah Laku -0.063 0.624
Kebolehcubaan -> Niat Tingkah Laku 0.028 0.442
Kemudahan Keadaan -> Niat Tingkah Laku -0.26 0.958
Pengaruh Sosial -> Niat Tingkah Laku 0.001 0.501
Persepsi Terhadap Kepercayaan -> Niat Tingkah 
Laku 0.284 0.049**

Jadual 11 menunjukkan hanya 2 konstruk menunjukkan perbezaan yang signifikan 
antara kedua-dua Kumpulan jantina pemilik PKS yang dikaji. Konstruk tersebut 
adalah jangkaan terhadap prestasi, dan persepsi terhadap kepercayaan. Namun begitu, 
memandangkan hasil model struktural bagi hubungan konstruk jangkaan terhadap 
prestasi dengan niat tingkah laku penggunaan pendanaan awam adalah ditolak, hanya 

konstruk persepsi terhadap kepercayaan yang mempunyai perbezaan yang signifikan 
antara pemilik PKS lelaki dan wanita. Bagi konstruk persepsi terhadap kepercayaan, 
hasil analisis MGA menunjukkan niat tingkah laku penggunaan pendanaan awam 
bagi pemilik PKS lelaki adalah lebih dipengaruhi oleh persepsi terhadap kepercayaan 
berbanding pemilik PKS wanita. Penerangannya akan dijelaskan dengan lebih lanjut 
di bahagian perbincangan kajian.

PERBINCANGAN

Hasil kajian menunjukkan bahawa Jangkaan Usaha (JU), Pengaruh Sosial (PS, Persepsi 
kepercayaan (PK), dan Kebolehcubaan (KB) menunjukkan hubungan positif yang 
signifikan dengan niat tingkah laku PKS Bumiputera untuk menggunakan pendanaan 
awam patuh syariah. Mengenai JU, hasil perkaitan positif ini mungkin berpunca 
daripada demografi responden yang kebanyakannya terdiri daripada golongan muda 
dan milenium, yang mahir dalam kemajuan teknologi, sekaligus mendapati platform 
pendanaan awam patuh syariah adalah mesra pengguna. Hasil ini selari dengan 
dapatan lepas oleh Hapsari et al., 2022 dan Salim et al. 2021). Begitu juga hubungan 
positif antara pengaruh sosial dan niat tingkah laku mungkin boleh dikaitkan dengan 
penggunaan platform atas talian masa kini yang semakin meluas. Kebanyakan 
masyarakat sekarang menghabiskan banyak masa di media sosial di mana pengaruh 
rakan sebaya adalah penting, seperti yang disokong oleh Bakri et al. (2021) dan 
Moon Younghwan & Junseok Hwang (2018). Kajian ini turut mendapati hubungan 
antara persepsi kepercayaan (PK) dengan niat tingkah laku penggunaan pendanaan 
awam patuh syariah turut mempunyai hasil yang signifikan. Jika dilihat pada faktor 
demografi responden, 99% dariapada responden adalah berbangsa Melayu. Agama 
rasmi bagi bangsa Melayu adalah Islam, kerana menurut perkara 160 (2) Perlembagaan 
Malaysia, takrif orang Melayu itu mestilah beragama Islam, bercakap bahasa Melayu 
dan mengamalkan adatistiadat Melayu, yang membuatkan mereka lebih mempercayai 
produk patuh syariah, seperti pendanaan awam patuh syariah. Sebagaimana yang 
dinyatakan dalam kajian lepas, faktor keagamaan mempengaruhi mereka yang 
beragama Islam untuk menggunapakai produk kewangan Islam (Haruna et al. 2024; 
Bananuka et al. 2020). Bagi faktor kebolehcubaan, terdapat kajian yang menemukan 
hubungan signifikan antara faktor kebolehcubaan dengan niat penggunaan sesetngah 
platform atas talian, seperti platform takaful (Ali et al. 2019), perbankan internet (Nor 
Khalil Md et al.  2010) dan pembelajaran atas talian (Al-Rahmi et al. 2021). Oleh itu, 
hasil kajian ini adalah selari dengan hasil kajian tersebut. Kajin-kajian ini mendapati 
hubungan yang signifikan kerana terdapat pendapat dalam kalangan usahawan 
bahawa kebolehan untuk mencuba platform pendanaan awam patuh syariah ini 
dapat mengurangkan risiko dan mereka dapat lebih memahami cara penggunaannya, 
seterusnya dapat memanfaatkan landskap pendanaan awam patuh syariah yang agak 
baru di Malaysia.

Walau bagaimanapun, JP dan KK tidak menunjukkan hubungan yang signifikan 
dengan niat mereka. Hasil yang tidak signifikan antara jangkaan prestasi dan 
niat tingkah laku adalah sejajar dengan kajian terdahulu mengenai pendanaan 
awam konvensional (Moon Younghwan, & Junseok Hwang 2018) dan pendanaan 
awam patuh syariah (Husin et al. 2020). Platform pendanaan awam patuh syariah 
yang masih bersifat baru di Malaysia juga mungkin menimbulkan keraguan dalam 
kalangan PKS tentang kemampuan platform ini untuk meningkatkan prestasi dan 
pertumbuhan perniagaan mereka (Moon Younghwan & Junseok Hwang 2018). Yang 
kedua, hubungan antara kemudahan keadaan dengan niat tingkah laku penggunaan 
pendanaan awam turut tidak menunjukan hasil yang signifikan. Sebagaimana yang 
ditemui dalam kajian lepas, dikatakan bahawa sistem maklumat dan statistik yang 
tidak mencukupi mengenai dana yang dikumpul mempengaruhi niat pengguna untuk 
menggunakan platform pendanaan awam (Alshebami 2022).

Bagi Multigroup Analysis pula, pemilik PKS lelaki menunjukkan bahawa faktor 
persepsi terhadap kepercayaan lebih mempengaruhi niat mereka untuk menggunakan 
pendanaan awam patuh syariah berbanding pemilik pks wanita. Hal ini menunjukkan, 
pemilik PKS lelaki lebih mementingkan platform yang boleh dipercayai sebelum 
mereka membuat keputusan untuk menggunakannya berbanding wanita. Kajian 
daripada Slyke et al., 2010 mendapati bahawa jantina menyederhanakan pengaruh 
kepercayaan terhadap niat penggunaan dalam konteks e-dagang pengguna. Secara 
khusus, kajian ini mendapati bahawa kelebihan relatif seperti platform yang boleh 
dipercayai, adalah lebih penting bagi kaum lelaki berbanding wanita. Kelebihan 
relatif yang dimaksudkan dalam kajian ini adalah sejauh mana menggunakan 
teknologi tertentu dianggap lebih baik dari segi meningkatkan prestasi kerja daripada 
menggunakan teknologi terdahulu/saingannya (Wang et al. 2008).  Hal ini kerana 
pengguna lelaki lebih fokus kepada instrumen yang terdapat dalam platform teknologi 
yang digunakan berbanding wanita. Oleh itu, kepercayaan bahawa instrument 
teknologi tersebut adalah telus dan selamat lebih mempengaruhi mereka (Yen Yung-
Shen & Feng-Shang Wu 2016).

KESIMPULAN

Kajian ini menghasilkan pandangan teori yang signifikan tentang faktor niat 
tingkah laku penggunaan pendanaan awam patuh syariah, khususnya dalam bidang 
keusahawanan Bumiputera. Kajian ini bukan sahaja menangani jurang dalam 
kesusasteraan sedia ada, tetapi juga memperluaskan teori UTAUT, khususnya dalam 
sektor PKS Bumiputera. Perbandingan di antara dua Kumpulan (lelaki dan wanita) 
juga menambah kepada sorotan literatur yang membandingkan antara jantina bagi niat 
penggunaan sesebuah teknologi. Walau bagaimanapun, kajian ini mengakui limitasi 
tertentu yang wujud dalam penyelidikan empirikal (Marshall Catherine & Gretchen 

Rossman 2011); antara limitasi kajian termasuklah 1) terdapat kebarangkalian untuk 
mendapat respons yang subjektif bagi uji kaji yang menggunakan skala Likert. 2) 
Kajian ini menggunakan keratan rentas (pada tempoh waktu tertentu) dan bukannya 
longitudinal (kajian jangka masa panjang). Kajian longitudinal turut diperlukan bagi 
mengkaji niat tingkah laku pengguna, kerana niat mereka mungkin berubah untuk 
sesuatu tempoh masa dan boleh menghasilkan penggunaan sebenar (Prati et al. 2014). 
3) Selain daripada itu, kajian ini tidak memasukkan mana-mana moderator seperti 
yang dicadangkan oleh Venkatesh (2003) agar moderator yang lebih komprehensif 
dianalisis dalam kajian akan datang. Oleh itu, adalah dicadangakan untuk menjalankan 
kajian longitudinal pula di masa hadapan untuk menyokong penemuan ini, serta 
meneroka pembolehubah tambahan dalam rangka kerja UTAUT, dengan penambahan 
moderator yang berkaitan.  

